Bağır Həmid oğlu Babayevin  “XX əsrin əvvəllərində (1900-1920-ci illər) Azərbaycan demokratik fikrində sosial-siyasi problemlər” (İxtisas: 7210.01- Fəlsəfə tarixi) adlı dissertasiya işinə verilmiş
RƏY
Dissertasiya 20-ci əsrin əvvəllərində Azərbaycanın ictimai-siyaci fikrində gedən proseslərə həsr olunmuşdur. Bu il Azərbaycan Demokratik Respublikasının 100-çü il dönümü qeyd edilməsi səbəbi ilə iş aktualdır. Bundan başqa qeyd edilməlidir ki, XX-ci əsrin əvvəllərində Azərbaycanda gedən proseslərin bir çox aspektləri tədqiq edilmişdirsə də, bir sıra başqa problemlər hələ də araşdırılmamış qalmışdır. Xüsusi ilə bu boşluq milli dövlətçiliyin tədqiqinə aiddir. Sovet dönəmində bu mövzu qapalı idi deyə, onu araşdıran yox idi. Müstəqillik dövründə isə bu istiqamətdə bir sıra kəşflər edilsə də açılmamış tərəflər hələ də çoxdur. Xüsusi ilə də bu fəlsəfi təhlilə aiddir. Bir çox hallarda fəlsəfi təhlillər birtərəfli və qeyri-obyektiv olur. Bəziləri o hadisələrin əhəmiyyətini şişirtməyə, bəziləri isə kiçiltməyə çalışır. Ona görə də obyektiv fəlsəfi təhlillərə ehtiyac vardır.   
Bu baxımdan Bağır Həmid oğlu Babayevin  “XX əsrin əvvəllərində (1900-1920-ci illər) Azərbaycan demokratik fikrində sosial-siyasi problemlər” buna dair edilmiş addımlardan biridir. Bu da dissertasiyanın əhəmiyyətli olduğu haqqında xəbər verir.
Dissertasiya giriş, üç fəsil, altı yarımfəsil, nəticə və ədəbiyyat siyahısından ibarətdir. 

Birinci fəsil “XX əsrin əvvəllərində Azərbaycan cəmiyyətinin sosial- iqtisadi inkişafi probleminə nəzəri baxış” adlanır. Burada cəmiyyətin sosial strukturunda ziddiyyətlərin mülkiyyət münasibətlərinə təsirinin fəlsəfi aspekti və XX əsrin əvvəllərində Azərbaycan cəmiyyətində humanizm ideyalarının formalaşması problemləri fəlsəfi baxımdan təhlil edilmişdir.
“Demokratik cəmiyyət, vətəndaş hüquqları və azadlıqları  problemi” adlı ikinci fəsildə vətəndaşların şəxsiyyət  azadlığı və hüquq bərabərliyi məsələsində sosial- siyasi amili və XX əsrin əvvəllərində Azərbaycanda elm və maarifin inkişafına təsir edən sosial- siyasi şəraitin  fəlsəfi analizi araşdırılmışdır.
Üçuncü fəsil isə 1900-1920-ci illərdə Azərbaycanda milli dövlətçilik və istiqlalçılıq   ideyaları adlanır. Bu fəsildə də dövlət idarəçiliyi formaları və hakimiyyət probleminə sosial-siyasi yanaşma və cümhuriyyət idarəçiliyində demokratik seçki sisteminə fəlsəfi baxış kimi məsələlərə toxunulmuşdur.
Müəllif dissertasiyanın işlənmə dərəcəsində ondan öncə bənzər mövzulara toxunan çoxlu sayda Azərbaycan alimlərinin adlarını çəkmişdir. Bunlar Məmməd Cəfər, Kamal Talıbzadə, Əziz Mirəhmədov, Abbas Zamanov Məsud Əlioğlu, Midhət Ağamirov, Ramiz Mehdiyev, İlham  Məmmədzadə, Əbülhəsən Abbasov, Əlikram Tağıyevin, İzzət Rüstəmov, Yaşar Qarayev, Afaq Rüstəmova və başqalarıdırlar. Bu da müəllifin Azərbaycanda yazılmış tədqiqatlardan xəbərdar olduğu haqqında xəbər verir. 
Bununla belə, diqqəti cəlb edən cəhət ondan ibarətdir ki, bu arada Nəsiman Yaqublu kimi ciddi tədqiqatçının adı göstərilməmişdir. Bundan başqa Əhməd Ağaoğlunun fəlsəfi fikirlərinə çox az yer verilmişdir. Halbuki Əhməd bəy Azərbaycanın klassik dövrünün filosofudur. Müəllifin əsərlərinə istinad etdikləri simaların çoxu isə ədib idilər. Yəni zənnimcə o dövrün filosofu olar Əhməd Ağaoğlunun irsinə daha çox önəm versəydi iş daha da zəngin olardı. 
Eləcə də dissertasiyada Məmməd Əmin Rəsulzadənin də fəlsəfi, siyasi və ictimai fikirlərinə az yer verilmişdir. Bir qədər geniş verilsəydi dissertasiya daha da zənginləşərdi. 
Eləcə də Azərbaycan ictimai fikri barəsində ciddi tədqiqatlar aparmış -  Audrey L. Altstadt. The Azerbaijani Turks: power and identity under Russian rule. — Hoover Press, 1992; Tadeusz  Swietochowski Russian Azerbaijan (1905-1920): the shaping of a national identity in a Muslim community. Cambridge University Press, Boston, 1985, 272 pages – kimi xarici alimlər və onların əsərləri göstərilməmişdir. Halbuki göstərilən xarici müəlliflər Azərbaycanın XX əsrin əvvəllərindəki ictimai fikir tarixi mövzusunda çox dəyərli tədqiqatlar aparmışdırlar.
Daha sonra dissertasiya işinin məqsəd və vəzifələri iddiaçı tərəfindən kifayət qədər əsaslandırılmışdır. Buna dair heç bir irad yoxdur.
İşin elmi yeniliyini əsaslandırmağa çalışan iddiaçı bəzi şübhəli iddialar irəli sürmüşdür. Məsələn onun “ilk dəfə olaraq demokratik fikrin sosial-siyasi görüşləri kompleks şəkildə nəzərdən keçirilmişdir” (s. 11) iddiası o qədər də inandırıcı görsənmir. Yuxarıda göstərilən xarici müəlliflər həmin məsələlərə baxıblar. Bundan başqa Azərbaycan alimlərindən də hələ sovet dövründən bu yana bu sahədə çoxlu işlər yazılmışdır. Bununla belə elmi yeniliyin başqa müddəalarına qarşı etirazım yoxdur.
Beləliklə dissertasiya işinə dair mənim əsas iradlarım aşağıdakılardan ibarətdir:

1. Fəsillərin ardıcıllığında müəyyən məntiq pozuntusu vardır. Belə ki, Birinci fəsillə üçüncü fəsillər yerlərini dəyişsəydi daha yaxşı olardı. Çünki öncə Milli dövlətçilik ideyaları açıqlanıb, sonra iqtisadi məsələlərə keçmək daha ardıcıl və məntiqi olardı.

2.  1-ci fəslin “Cəmiyyətin sosial strukturunda ziddiyyətlərin mülkiyyət münasibətlərinə təsirinin fəlsəfi aspekti” adlanan 1-ci paraqrafının sonluğu (səh. 28-29) ümumi kontekstlə bağlı deyil. Orada Qurban bayramının mahiyyəti haqqında danışılır ki, bu da öncəki hissə ilə kontekst baxımından uyğun gəlmir.
3. Həmin fəslin “XX əsrin əvvəllərində Azərbaycan cəmiyyətində humanizm ideyalarının formalaşması” adlanan paraqrafında (Səh. 28-44) azərbaycanda humanizm ideyalarının tarixi kökləri araşdırılmır. Sabirin və başqalarının humanizm ideyalarının hansı mənşədən gəlməsi açıqlanmır. Halbuki burada həm şərqin, həm qərbin, həm də Ryusiyanın humanizm ideyaları əks olunub.
4. Nəticə hissəsinin bəzi müddəaları konkret yox, mücərrəd ifadələrlə verilib. Məsələn, s. 128-də müəllif yazır ki,“bu mənada, XX əsrin əvvəllərində Azərbaycan fəlsəfi və ictimai fikir tariximizin görkəmli xadimlərinin təqdirəlayiq irsinin tədqiqi və təhlili həm bizlər, həm də gələcək nəsillərimiz üçün faydalıdır. Çünki keçmişimizdən miras qalan milli-mənəvi irsimizi ləyaqətlə mənimsəməli və gələcək nəsillərimizə də ərməğan etməliyik. Bunların hamısını nəzərə alsaq, problemin tədqiq olunmasının prinsip etibarilə böyük əhəmiyyəti hamımıza aydın olar”. Bu kimi ifadələrdən işin nəticəsinin nədən ibarət olduğu aydın olmur.
5. İşdə əsasən Azərbaycan tədqiqatçılarına və alimlərinə istinadlar edilib. Ancaq xarici alimlərin mövzu barəsində tədqiqatları ədəbiyyat sırasında yoxdur. Bu da işin dəyərini bir qədən aşağı salır.

Ancaq bu iradlar dissertasiya işinin əhəmiyyətini azaltmır və prinsipial xarakter daşımır. Sadəcə gələcəkdə müəllif bu məqamlara fikir versə və bu dissertasiyanı miniqrafiya kimi dərc edəndə bunları nəzərə alsa, onun işi daha da keyfiyyətli görsənə bilər.
Yekun olaraq hesab edirəm ki, ümumiyyətlə Bağır Həmid oğlu Babayevin  “XX əsrin əvvəllərində (1900-1920 illər) Azərbaycan demokratik fikrində sosial-siyasi problemlər” adlı dissertasiya işi AAK-ın elmi işlər üçün qoyduğu tələblərə və elmi meyarlara uyğun gəlir. Buna görə hesab edirəm ki, o 7210.01- Fəlsəfə tarixi ixtisası ilə fəlsəfə doktoru elmi adın alınmasına layiqdir.
Fəlsəfə üzrə elmlər doktoru                                Aydın Arif oğlu Əlizadə
